
Om denne boka

Livet blir sjeldan akkurat slik ein hadde tenkt seg. Dei fleste menneske opplever vonde hendingar som dei ikkje var førebudde på; dei kan oppleve at livet røyner på meir enn dei kan tåle. I denne boka skriv psykiateren Bjarte Stubhaug innsiktsfullt om kriser og vendepunkt som ein del av liva våre – om motgang og hjelpeløyse, om sjukdom og tap av menneske vi er glade i, om stress og korleis overyting og manglande meistring kan gje utmatting og sjukdom. Stubhaug viser at livskriser handlar meir om korleis ein kan møte og meistre dette enn om situasjonen i seg sjølv.

Denne boka er meint å vere ei kjelde til nye tankar og perspektiv på kriser i livet. Stundom blir ein fastlåst i anger og grubling, i tankar om korleis livet skulle eller burde ha vore. I boka blir det peika på korleis ein kan finne vegen ut av slike fastlåste tenkjemåtar og komme seg vidare i livet.


Bjarte Stubhaug

Når livet røyner på

Livskriser og meistring

Innleiing

Dette er ei bok om vanskar og kriser i livet, slik menneske kan oppleve det, men også om korleis tap og motgang kan møtast med meistring. Boka er meint for vanlege folk, kven no det kan vere, og det er eit mål at ho kan vere ei kjelde til nye tankar og perspektiv på kriser i livet, i tillegg til å stadfeste at eigne meistringsmåtar kan vere gode nok.

I arbeidet mitt som lege og psykiater har eg møtt menneske som har opplevd tyngre tap og krenkingar enn ein kunne tru folk kan tåle; og mange har likevel tålt det. Andre gonger kan ein undrast over kor lite som skal til av motgang før folk bryt saman og gjev opp. Det gamle ordtaket om at «det er ikkje korleis ein har det, men korleis ein tar det» kan passe når ein ser kor ulikt menneske kan reagere når livet røyner på.

«Når livet røyner på» er valt som overskrift for å vise at mykje – kanskje det meste – av stress, motgang og kriser er knytt til hendingar som er del av sjølve livet, kanskje uventa for den enkelte, men venta i det store livsspelet. Gjennom å skildre ulike hendingar som kan skje alle og ulike måtar å møte vanskar og kriser på, kan denne boka kanskje teikne eit bilete av dei delane av livet vi vonar å sleppe unna, men som mange likevel møter. Den vil også handle om samspelet mellom kropp og sinn, psykologi og fysiologi. Eg veit litt om at det nettopp er i dette samspelet mange helseplager oppstår og tilsvarande her dei kan lindrast og lækjast. Mi røynsle er at det ikkje finst gode oppskrifter på korleis ein skal gjere dette; men ein kan finne retningar å gå for å nå dei måla ein har sett seg.

Ingen liv er like, ingen kriser blir opplevde likt. Ingen kan instruere andre i å meistre sitt eige liv. Men ein kan kanskje få hjelp til å finne sin eigen veg.

I denne boka blir det teikna nokre små skisser av vanskar, motgang og smerter i livet. Det er berre skisser; livet og livssituasjonen er alltid meir mangfaldig og variert enn det er rom for å skildre her.

Tankar om korleis ein kan komme ut av kriser og bakevjer er heller ikkje meinte å vere oppskrifter på løysingar; folk er for ulike og ulikt sårbare til at det kan lagast standardar for dette.

Mange ting blir sagt fleire gonger i denne boka; same bodskapen kan komme att i ulike samanhangar. Det er meint slik. Eg har god røynsle med at tankar og synspunkt kan snuast og vendast på, seiast om att. Ikkje minst fordi vi har så mange gamle tankemønster som er djupt innrissa, som ein berre kan viske ut ved å lage nye riss, nye mønster, om att og om att.

